
um, að bifreiðar ríkisins verði auðkenndar.

Flm.: Jónas Árnason.

Alþingi ályktar að fela ríkisstjórninni að sjá um, að bifreiðar, sem kostaðar
eru af ríkis fé, verði auðkenndar.

Greinargerð.

Flestar opinberar stofnanir hafa til umráða sérstakar bifreiðar, kostaðar af
almannafé. Er í sjálfu sér ekki nema gott eitt um slíkt að segja, því að enginn
getur ætl azt til, að í rekstri embætta frekar en á öðrum sviðum sé hægt að svara
kröfum tímans um aukinn hraða án bíls. Hitt er verra, þegar einkaþurfir eru
látnar sitja í fyrirrúmi fyrir embættisþörfum á þessu sviði, en slíks munu því
miður dæmi og ekki allfá. Þannig hefur það komið fyrir, að bíll opinberrar stofn-
unar var hvergi nærri, þegar nauðsynlega þurfti á honum að halda, vegna þess
að eiginkona forstjórans hafði fengið hann til að fara í búðir. Stundum sjást
jafnvel bílar ríkisins bruna um fjarlæga landshluta með forstjóra, konur þeirra
og börn í sumarleyfi. En þegar svo er komið, verður varla um það deilt, að bílar
þessir eru farnir að svara næsta annarlegum kröfum um aukinn hraða, og öðrum
en til var ætlazt.

Misnotkun opinberra bifreiða ber að sjálfsögðu að skoðast sem hver önnur
óráðvendni í meðferð opinbers fjár og nauðsynlegt að koma Í veg fyrir hana.
Með ofanskráðri tillögu er bent á hæga leið til slíks: allar bifreiðar, sem reknar
eru fyrir ríkis fé, verði merktar sérstaklega. Þessi háttur tíðkast víða um lönd,
t. d. í einu nágrannalandi okkar, Svíþjóð, og þykir hafa gefizt vel. Bifreiðar ríkisins
eru með þessu settar undir eftirlit almennings, hver maður getur séð, hvar þær
fara, og ráðamönnum þeirra þannig veitt það aðhald, sem að mestu fyrirbyggir,
að þeir misnoti þær. -- Framkvæmd málsins getur naumast orðið miklum erfið-
leikum háð, en sjálfsagt virðist, að þeir, sem hana hefðu með höndum, leituðu um
einstök atriði upplýsinga t. d. frá Svíþjóð, þar sem þegar er fengin alllöng reynsla
í þessum efnum.

Af hálfu stjórnarvaldanna hefur því oft verið haldið fram, að þingmenn væru
ekki sem skyldi uppfinningasamir á tillögur til sparnaðar í útgjöldum hins opin-
bera. Þarna er ein.


